
Aan die einde van 2002 tree Faan Denkema af as professor in Sending-
wetenskap aan die Potchefstroomse Universiteit vir CHO en die Teo-
logiese Skool van die Gereformeerde Kerke in Suid-Afrika. Hy tree ook 
uit as redaksielid van In die Skriflig. 

Faan Denkema is gebore op 12 Augustus 1937. Na sy laer- en 
hoërskoolopleiding wou hy aanvanklik nie vir predikant studeer nie. Die 
roeping word egter vir hom te sterk en aan die begin van 1958 skryf hy 
aan die PU vir CHO in vir propedeutiese studie. Hy was ’n knap en toe-
gewyde student en voltooi sy teologiese studie met lof aan die einde van 
1964. 

In 1965 word hy bevestig in die Gereformeerde Kerk Florida met as 
diensopdrag sendingwerk. Hierna bedien hy die Gereformeerde Kerke 
Barberton en Komatipoort, aanvanklik in kombinasie. Sy werk in hierdie 
voorposgemeentes word opgevolg deur ’n terugkeer na dienswerk op die 
sendingveld in die omgewing van Potchefstroom. In 1986 word hy 
beroep na die Teologiese Skool in Potchefstroom met as leeropdrag 
sendingwetenskap. 

Hy is na sy predikantsopleiding getroud met Linda Raubenheimer wat 
hom deur al die jare heen op uitnemende wyse as getroue hulp by-
gestaan het. Die egpaar het drie kinders, twee seuns en ’n dogter. ’n 
Paar jaar gelede het Linda ’n ernstige breinoperasie ondergaan en tans 
is haar gesondheid nie altyd na wense nie. Op ewe uitnemende wyse 
staan haar man haar nou by.  

Op die terrein van sy vakgebied het Faan Denkema hom veral verdiep in 
die studie van die Islam. In sy werk fokus hy ook in die 
Sendingwetenskap op resente en aktuele onderwerpe in Suid-Afrika; 
onder andere verdiep hy hom in navorsing oor Christelike sending in die 
lig van godsdiensgelykheid en ook in die uitdaging van ’n Afrikateologie 
vir die kerk. 

By bogenoemde belangstellings op wetenskaplike vlak moet ook 
genoem word dat hy ’n hele aantal studente begelei het in hulle studie vir 
meestersgrade en doktorsgrade in die Sendingwetenskap. Hy kan met 
dankbaarheid terugkyk op ’n hele oes nagraadse studente wat onder sy 

begeleiding hulle studie voltooi het. Van hierdie studente is tans self ook 
weer dosente, onder andere in Korea en ook in Afrika.  

In die kerke waar Faan Denkema preek, word hy steeds onthou as ’n 
dienskneg wat diep grawe om die Woord oop te maak en aan die 
gemeente deur te gee. 

As kollega sal ons hom onthou as ’n lojale mens wat baie ure agter sy 
lessenaar deurgebring het, in besonder in die voorbereiding van lesings 
vir sy studente. ’n Boek kon hy nooit weerstaan nie. Dit moes dadelik 
verslind word. 

Mag die Here hom en sy huis steeds trou bystaan. 

C.J.H. (Cassie) Venter 




